
Pada 10 Januari yang lalu, saya telah menghadiri satu webinar yang bertajuk ‘Wacana Dekolonisasi Intelektual’. Webinar ini mengambil masa selama lebih kurang 2 jam dan 2 orang panel telah dijemput untuk memberikan ulasan mereka berkaitan tajuk yang dinyatakan. Panel pertama adalah Prof. Dr. Kamaruzaman bin Yusoff yang merupakan professor daripada akademi tamadun Islam, fakulti sains sosial dan kemanusian, Universiti Teknologi Malaysia. Seterusnya, panel yang kedua adalah Dr. Nasrudddin bin Yunos iaitu seorang pensyarah kanan di Universiti Kebangsaan Malaysia. Webinar ini memfokuskan isu dekolonisasi dan peranan kerajaan dan pelajar untuk mengatasi isu-isu neokolonisme.
	Terdapat tiga istilah penting yang perlu difahami untuk memahami apakah itu dekolonisasi. Pertama sekali adalah kolonisasi yang merupakan satu idea dan usaha yang dilakukan oleh pihak penjajah merujuk kepada beberapa ideologi yang penting ketika itu termasuklah anggapan mereka bahawa ia adalah tanggungjawab mereka untuk memodenkan orang-orang yang tidak berkulit putih yang dianggap tidak bertamadun dengan menggunakan penjajahan. Akibat daripada ini terdapat pelbagai kesan negatif yang dapat dilihat dan salah satunya adalah rakyat menganggap kesemua perkara yang dibawa oleh masyarakat barat adalah baik dan tidak boleh ditolak.
	Istilah yang kedua adalah dekolonisasi. Dekolonisasi adalah proses yang dilakukan oleh pemimpin-pemimpin tempatan bukan sahaja untuk mengeluarkan penjajah tetapi untuk memastikan dari masa ke semasa unsur-unsur penjajah dari pelbagai aspek dapat dikurangkan jika tidak dihapuskan sama sekali. Terdapat dua jenis dekolonisasi iaitu dekolonisasi secara fizikal dan dekolonisasi secara permikiran. Dekolonisasi fizikal adalah proses menentang penjajah melalui cara rundingan, peperangan atau kedua-dua sekali. Dekolonisasi ini berlaku antaranya adalah untuk memastikan berlakunya keadilan.
	Dekolonisasi permikiran pula adalah proses membebaskan diri daripada penjajah dari sudut permikiran dan epistemologi. Sebagai contoh adalah dari segi bahasa. Bahasa Inggeris tidak dapat disangkal lagi yang ia penting kerana ia adalah bahasa ‘lingua franca’ namun kita perlu menjaga sempadan kerana bahasa bersifat sarat nilai. Maka, kita hendaklah mengawal nilai bahasa Inggeris dan menyatukannya dengan nilai tempatan. Di samping itu, kita perlu mengukuhkan penguasaan bahasa-bahasa tempatan seperti bahasa melayu, mandarin dan tamil.
	Istilah ketiga adalah neokolonialisme iaitu suatu penjajahan baru yang menggunakan kapitalisme, globalisasi perniagaan dan imperialisme budaya untuk mempengaruhi negara untuk menggantikan penguasaan tentera secara langsung. Neokolonialisme boleh terjadi dalam bentuk globalisai melalui ekonomi dimana mereka menjanjikan perkara-perkara yang baik seperti permindahan teknologi tetapi tujuan sebenar mereka adalah untuk memaksa nilai-nilai ekonomi negara mereka kepada negara-negara yang menjadi sasaran mereka. Ini akan menyebabkan ekonomi negara yang terlibat dikongkong oleh mereka.
	Maka dengan ini kerajaan perlu mengambil inisiatif untuk mengelak dan membebaskan negara dan rakyat Malaysia daripada terus dilanda dekolonisasi permikiran dan neokolonialisme. Salah satu langkah yang boleh dilakukan adalah dengan menilai semula silibus dan aktiviti yang dilakukan di sekolah. Cara menilai pencapaian murid tidak seharusnya dinilai melalui gred sahaja tetapi pendidikan perlu fokus untuk meningkatkan jati diri dan citra para pelajar dari sudut bahasa dan budaya. Pendidikan rukun negara juga perlu ditekankan dari sekolah rendah dan ia perlu dihayati dengan baik.
	Selain itu, pelajar perlu memainkan peranan untuk membangunkan negara dengan bersedia untuk belajar secara berterusan. Ini bermaksud pelajar hendaklah tidak berhenti berlajar supaya pelajar bersedia untuk menjadi pakar dalam bidang masing-masing. Pelajar juga hendaklah sentiasa menggunakan akal tanpa putus untuk menajamkan pemikiran agar dapat membezakan perkara yang baik dan buruk.
	Lain daripada itu, pelajar perlu menguatkan hubungan antara kaum dengan mempelajari dan mengamalkan prinsip-prinsip yang diterima semua agama seperti toleransi. Hal ini agar kita bersedia untuk meminjam antara satu sama lain dari segi budaya dan cara kehidupan sesama kita. Kita juga harus mengajar dan mendidik setiap kita supaya sedia bekerjasama setakat kemampuan kita kerana setiap orang mempunyai batasan dalam melakukan sesuatu perkara disebabkan oleh budaya, agama atau bahasa yang berbeza sesama kita.
	Tuntasnya, daripada webinar ini saya dapat mempelajari banyak perkara yang amat bermanfaat dan saya dapat melihat isu ini daripada perspektif yang berbeza. Webinar ini telah membuka mata saya untuk mengambil berat akan isu neokolonilisme yang selama ini saya memandang ringan sedangkan ia memberi impak negatif terutamanya dari segi pembentukan jati diri kita sendiri. Webinar ini telah menyedarkan saya untuk berbangga dengan budaya kita dan bijak menapis ideologi yang dibawa oleh barat. Akhir kata, jika kita semua mengambil langkah yang sepatutnya dengan serius untuk mengatasi isu ini, kita juga akan dapat mencapai kemajuan yang jauh lebih baik daripada tamadun barat.

